
EDUCACIÓN PARA A CIDADANÍA

GLOBAL E COMPETENCIA MEDIÁTICA

COMPETENCIA MEDIÁTICA E EDUCOMUNI-
CACIÓN: UN MODELO PEDAGÓXICO
 
UNIDADE 3 - LECTURA 2

O obxectivo desta formación é achegar estratexias para deseñar actividades educativas

baseadas na comunicación e adaptadas ao voso contexto profesional. Antes de seguir 

adiante, queremos que coñezades a educomunicación, así como outras metodoloxías que

nos axudarán a deseñar un proceso de aprendizaxe. É importante que decidamos como 

queremos que se desenvolva, que impacto queremos conseguir no grupo e como 

queremos que se relacionen as persoas que participan no proceso.

Educomunicación: definición e propostas pedagóxicas

Que é, entón, isto da educomunicación? A nosa visión da educomunicación, tanto a 

nivel teórico como práctico, está marcada polas teorías de Mario Kaplún, onde a 

comunicación non é só un proceso de transmisión de mensaxes ou unha estratexia de 

persuasión, senón que é unha ferramenta de cambio social. Enlazamos neste punto co 

traballo de Paulo Freire e a súa “educación liberadora”: cremos que o pensamento 

crítico e a investigación-acción son inherentes ao proceso de aprendizaxe.

A análise da linguaxe mediática revela o papel que esta ten na construción de 

realidades sociais e culturais, tal e como vimos na primeira unidade deste curso. 

Falamos de linguaxe non só referíndonos ás palabras, senón tamén a todos os recursos 

expresivos que compoñen o código mediático, que inclúe o son, a composición da imaxe,

os roles desempeñados nas mensaxes, etc...

Así, tendo en mente que a educomunicación parte de entender a educación como 

un proceso social e colectivo, xunto cunha perspectiva crítica e transformadora 

sobre este proceso, queremos compartir os nosos principios e ferramentas teóricas 

para o deseño de accións educativas.

A nosa metodoloxía está baseada na aprendizaxe construtivista: a adquisición de 

coñecementos e o desenvolvemento de habilidades teñen lugar a través de accións 

prácticas e da resolución de problemas reais. Este proceso de procura de recursos e a 

súa adaptación a situacións concretas é un proceso social, baseado nas interaccións 

entre iguais e na participación como dinámicas de traballo.

En segundo lugar, outra das bases do noso 

modelo son as metodoloxías de aprendizaxe P2P ou

peer-to-peer. Este concepto está relacionado coa 

tecnoloxía 2.0; o seu nome inspírase no sistema 

para compartir arquivos na rede a partir de 

fragmentos achegados por diferentes usuarios e 

usuarias (lembrades como funcionaba E-mule? Ou como funciona Torrent?). Así, 

entendemos que a aprendizaxe P2P busca que alumnos e alumnas “aprendan uns 

doutros, tanto de maneira formal como informal. O foco está no proceso de 

aprendizaxe, que inclúe o soporte emocional que os estudantes se ofrecen entre eles, na

mesma medida que inclúe a tarefa da aprendizaxe en si mesma” (“Making the move to 

peer learning, in Peer Learning in Higher Education: Learning From & With Each Other”. 

David Boud, Ruth Cohen & Jane Sampson, 2012).

Seguindo as premisas do libro “Educación Expandida”, este é outra

base teórico-práctica da nosa metodoloxía: a educación pode suceder

en calquera momento e en calquera lugar. Partindo desta idea, a nosa

proposta metodolóxica integra as súas actividades en contextos locais e

significativos, poñendo en valor a experiencia da comunidade como

contorna de aprendizaxe e levando os procesos educativos fóra dos

límites de tempo, de espazo ou de criterios académicos tradicionais.

Propomos unha educación con filosofía Edupunk, que 

“inspírase na cada vez máis relevante tendencia do it 

yourself (DIY) aplicada á aprendizaxe, que á súa vez se aliña 

coa innovación social, segundo a cal os individuos e as 

comunidades son á vez beneficiarias e motores dos seus 

propios procesos de innovación, nalgúns casos implementando

solucións a problemas detectados e noutros casos mellorando 

procesos ou servizos que impactan directamente na contorna 

do individuo e da súa comunidade”

Como conclusión, o noso modelo pedagóxico está inspirado pola tecnoloxía 2.0 

para dinamizar un proceso de aprendizaxe entre iguais, baseado na vinculación 

emocional do grupo, as relacións interpersoais, o intercambio horizontal de 

coñecementos e a construción de solucións colectivas.

A competencia mediática

Como vimos na anteriormente, todas as mensaxes mediáticas articúlanse en función 

dun código lingüístico co que nos comunicamos e co que, polo tanto, aprendemos. Como 

afecta ao noso imaxinario sociocultural? Somos unha sociedade preparada para 

comprender e para utilizar estes recursos desde os diferentes ámbitos educativos? 

Como fomentar a creatividade, a participación cidadá e o pensamento crítico?

O sociólogo Manuel Castells dixo que Internet “é moito máis que unha tecnoloxía, é un 

medio de comunicación, de interacción e de organización social” (Internet y la sociedad 

Red, 2001). Este modelo comunicativo determina o noso imaxinario socio-cultural e as 

nosas relacións socio-económicas; a súa relevancia a día de hoxe está fóra de discusión. 

Tamén cambian os medios dentro deste modelo. Así, cando falamos de medios de 

comunicación no século XXI, non nos referimos unicamente aos medios de información 

tradicionais (prensa, radio, TV), senón que nos referimos, igualmente, a publicacións e 

diarios dixitais, podcast, redes sociais, blogs e todo o ecosistema de Internet.

Por todo isto, propomos falar de educomunicación e tamén dun concepto ligado 

directamente a ela: a competencia mediática (media literacy), que no sistema educativo

obrigatorio poderíase englobar dentro da competencia dixital.

Entendemos esta competencia como algo que vai máis aló do mero manexo das 

ferramentas informáticas ou do uso produtivo das mesmas; tamén cremos que o seu 

alcance é maior que a competencia en comunicación lingüística, xa que esta deixa fóra 

unha serie de elementos que superan a comunicación verbal, como a relación entre os 

diferentes códigos (visual, textual..) ou como as interaccións entre usuarios e usuarias 

que se converten en contidos en si mesmas (“dar un like” ou non facelo é unha mensaxe,

compartir ou retuitear é unha mensaxe...), por citar só dúas características diferenciais.

Que é entón a competencia mediática? Pois é a habilidade para buscar, seleccionar 

e comprender a información dos medios, así como a capacidade para crear e publicar

contidos propios, é dicir, para apropiarse das técnicas e das ferramentas para a 

participación social e a incidencia política. Falamos, polo tanto, de cidadanía dixital 

(dixital citizenship), onde pasamos de formamos como consumidoras a educarnos como 

prosumidoras activas.

Medios e educación: por que deberiamos falar de 

comunicación nas aulas?

Un dos grandes debates cando falamos de educación é este: debemos usar os móbiles? 

É relevante introducir a comunicación dixital na aprendizaxe? Se usamos os contidos e as

ferramentas da web, será proveitoso ou prexudicial? As redes e os discursos tóxicos son 

indisociables?

Hai un anglicismo que desde hai uns anos emprégase con frecuencia: “digital 

storytelling”. A tradución literal sería “contacontos dixital”, pero máis ben refírese á 

idea de “narrativa dixital”. Ao longo da nosa historia, sabemos que a comunicación 

verbal servía para transmitir coñecementos, procesos, experiencias... É dicir, para 

ensinar e para aprender. As historias sempre foron unha ferramenta para o 

coñecemento, así como un soporte para a cultura colectiva, para o patrimonio 

inmaterial dunha comunidade.

Estas historias, ademais de transmitir coñecementos e saberes, transmiten unha forma 

de entender o mundo, definen ás persoas que o habitan e as relacións entre elas.

Recuperando o falado até agora, sabemos que as mensaxes mediáticas son o soporte do

noso imaxinario cultural e que determinan a nosa relación co resto do mundo. Se estas 

historias veñen descritas desde a Burbuja de Filtros e desde un punto de vista 

etnocéntrico, se estes relatos non son entendidos nun contexto determinado e se os seus

recursos expresivos non son identificados como tales, temos narrativas cheas de 

estereotipos, prexuízos, racismo, sexismo, etc.

As escolas, así como os espazos de

educación non formal, deben ser os

lugares onde aprendamos a ler e

comprender estes relatos, a

identificar os recursos expresivos e o

seu rol neles, a recoñecer o contexto

e a subxectividade, de face a formar

unha cidadanía independente,

autónoma e solidaria.

Doutra banda, se estas narrativas (dixitais) conforman en gran medida a nosa forma de 

coñecer o mundo e tamén marcan as nosas accións nel, non chegou o momento de 

apoderarse destas ferramentas e usalas en función das nosas expectativas e necesidades?

Para nós, a resposta é clara e, sen caer no optimismo tecnolóxico (ou ciberutopismo), si 

cremos que teñen un gran potencial cara a fomentar o espírito crítico, a cidadanía 

activa e a aprendizaxe significativa, xa que conforman unha linguaxe que favorece a 

expresividade, a creatividade e a participación social. 

A aprendizaxe é un proceso que require unha vinculación emocional con el: 

aprehender coñecementos e desenvolver habilidades son accións que se producen se son 

procesos vinculados á nosa realidade, destinados a responder as nosas expectativas e a 

cubrir as nosas necesidades. Así, cremos que é imprescindible incorporar a linguaxe co 

que a sociedade se comunica, o código de comunicación do mundo no que vivimos. 

Volvendo a Castells, se o modelo comunicativo determina as nosas relacións e o noso 

imaxinario cultural, non podemos deixar a educación á marxe.

As narrativas dixitais cheas de estereotipos e prexuízos reflicten e proxectan actitudes 

discriminatorias. Os mozos e mozas reciben e comparten estes contidos nas súas redes 

sociais, un espazo onde se comunican e se relacionan con naturalidade. Traballar a 

convivencia en positivo implica educar para saber recoñecer, participar e tomar 

decisións na rede en contra de narrativas que fomenten a discriminación ou o odio, 

ensinándolles a utilizar ferramentas e linguaxes que lles son próximas, como a dixital.

Traballar desde a educomunicación permítenos tamén pór o foco nos procesos e 

non tanto nos resultados. Esta é unha idea clave á hora de utilizar as narrativas dixitais 

ou o audiovisual en educación: non podemos centrar os obxectivos pedagóxicos na 

calidade do produto resultante, senón nos valores inherentes ao proceso creativo 

previo, como son a reflexión, a análise, o diálogo grupal e o traballo en equipo, que 

contribúen á aprendizaxe da convivencia e ao establecemento de relacións positivas, 

construídas desde a diferenza e a cooperación.

